
Quater universitads 
tranter las meglras

(anr) Tenor il ranking (gliesta da ranga-
ziun) da Shanghai pertutgant las meglras 
scolas autas dal mund s’audan ils dus Po-
litecnicums federals (ETH) a Turitg e 
Losanna sco era las Universitads da Ge-
nevra e Turitg tranter las emprimas 
tschient scolas autas dal mund. La ETH 
a Turitg sa chatta sin plaz 19 e resta uschia 
la meglra scola auta da l’Europa conti-
nentala.

Sco anc tar auters gronds rankings
da scolas autas stattan las universitads
americanas cun Harvard a la testa.
La ETH è s’avanzada 2015 da plaz 20
sin plaz 19. L’Universitad da Genevra
figurescha sin rang 53, quella da Tu-
ritg sin 54 e la ETH a Losanna sin plaz
92.

Quel ranking vegn arranschà dapi 
2003 da l’Universitad da Schanghai. 
Quella cumpareglia pli che 1000 univer-
sitads dal mund a basa da differents fac-
turs. Igl è quai per sumeglia: il dumber 
da Premis Nobel e medaglias per lur 
alumni sco era segund lur publicaziuns 
en revistas dal rom e tut tenor quant sa-
vens che scienziats d’ina scola auta ve-
gnan citads.

Festa da Nossadunna per 
ils Talians en Engiadina

� (rtr) Dapi passa 20 onns festagie-
schan surtut giasts da l’Italia il di il pli 
aut da festa en la baselgia catolica: 
Nossadunna aut sin las muntognas. 
Sper la messa è er il sa scuntrar 
mintg’onn puspè il punct impurtant da 
quel di. Inizià la festa en occasiun da 
Nossadunna aveva Don Peppino Arosio 
barmier avant passa 20 onns a Zuoz. Cun 
ina messa e suenter in gentar al buffet 
aveva il prer attratg fin 1000 persunas a 
la festa da «Ferragosto» che era drizzada 
surtut als Milanais.

Midament al timun
Suenter dus onns aveva il spiritual da 
Schlarigna dischlocà las festivitads sin 
2278 meters sur mar, gist sper la staziun 
da muntogna da Marguns che sa chatta 
en il territori da skis sur Schlarigna. 
Suenter la mort da Don Peppino è l’or-
ganisaziun sa midada sco er il numer da 
talians sin la muntogna. Tuttina ve-
gnan anc adina bun 250 persunas sin la

muntogna per visitar la messa manada
da trais prers. La prioritad ha tar blers
dentant il fatg ch’ins s’inscuntra
mintg’onn puspè cun amis ed enconu-
schents durant las vacanzas da stad en

Engiadina. Preschenta a la messa è sur-
tut anc la generaziun pli veglia. La mes-
sa ha lieu sut tschiel liber e quai ina gia-
da en talian e tudestg ed ina suletta-
main en talian.

Segirar las ovras socialas 
a lunga vista

Appel en favur da la prevenziun per la vegliadetgna
DA LUCAS DEPLAZES/ANR

� L’Associaziun Svizra da las institu-
ziuns da prevenziun appellescha a tut 
ils acturs politics da sustegnair la re-
furma dal cussegl federal «Prevenziun 
per la vegliadetgna 2020». Tut ils ac-
turs duain contribuir a la realisaziun 
da la refurma sin maisa. Quella vegn 
actualmain deliberada en il parlament.
Per evitar en l’avegnir grevas correcturas
e per francar las rentas a lunga vista sa-
jan necessarias diversas mesiras, ha ac-
centuà, Hanspeter Konrad, il directur da
l’associaziun. Per Asip è necessari usche-
bain la refurma da l’AVS sco diversas
correcturas tar las cassas da pensiun. To-
tal fallà fiss in tractament separà da las
duas pitgas da prevenziun. Finamira da
la refurma è da garantir en l’avegnir las
prestaziuns actualas da las duas ovras so-
cialas. Asip s’engascha per la realisaziun
da las propostas dal cussegl federal «Pre-
venziun per la vegliadetgna 2020» ed è
er pronta da finanziar l’AVS cun in aug-
ment da la taglia sin la plivalur. Asip re-
fusa dentant l’inziativa AVSplus e la
proposta dal cussegl dals chantuns
d’augmentar las novas rentas per 70
francs il mais.

Medema vegliadetgna 
per um e dunna

En vista al svilup demografic saja da rea-
lisar la medema vegliadetgna per um e
dunna, quai vul dir il dretg da renta da
l’AVS cun 65 onns. Plinavant sustegna
Asip ina flexibilisaziun da retrair l’AVS
tranter 60 e 70 onns. In ulteriur punct
central saja da reducir la tariffa da con-
versiun per las cassas da pensiun da
6,8% sin 6%. Il plazzament da daners
da prevenziun professiunala saja daven-
tà difficultus. Diversas cassas da pensiun
sajan – sin fundament dals tschains fitg
bass – gia stadas sfurzadas da sbassar la
tariffa da conversiun. Ins stoppia resgu-
ardar la realitad da l’economia che sfor-
zia a talas mesiras.

Per Jean Rémy Roulet, il president da
l’Asip, èsi central da realisar la refurma
senza reducziun da las prestaziuns ac-
tualas. Trais instruments stettian a
disposiziun per garantir l’equiliber da
las pli impurtantas ovras socialas: in
augment da las contribuziuns, ina re-
ducziun da las expensas (rentas) u ina
adattaziun dals criteris per ir en renta,
quai vul dir in augment da la vegliadetg-
na per exempel sin 68 onns. Asip è er
d’accord d’augmentar la vegliadetgna

da pensiun dad actualmain 58 onns sin
60 onns.

In agir coordinà e la prontezza da far
cumpromiss sajan indispensabels per ar-
rivar ad in project che vegnia acceptà dal
parlament e che chattia la finala il con-
sentiment dal suveran. Per realisar in tal
project sajan necessaris cumpromiss,
ma er ina gronda lavur da persvasiun e
da sensibilisaziun, punctuescha Roulet.

L’Associaziun svizra appellescha a tut ils acturs politics da segirar las ovras socialas a lunga vista. KEYSTONE

Asip
L’Associaziun Svizra da las institu-
ziuns da prevenziun (Asip) cun sedia 
a Turitg è l’organisaziun tetgala da var 
960 cassas da pensiun. Asip repre-
schenta var dus terzs dals assicurads 
en il sectur da la prevenziun professiu-
nala cun in chapital da passa 450 mil-
liardas francs. Finamira da Asip è da 
garantir e da promover la prevenziun 
per la vegliadetgna sin basa libra e de-
centrala. Ella promova plinavant il 
princip da prevenziun sin las trais pi-
tgas: AVS, cassas da pensiun e terza 
pitga, quai vul dir il spargnar indivi-
dual.

